
Utoqqalinersiaqartut qanigisaannik toqusoqartillugu Kalaallit Nunaanni 

ilisiartornissamut ukiumut ataasiarlutik pisortanit akiliunneqartalernissaat 

isumageqqullugu Naalakkersuisut peqquneqarnissaannik Inatsisartut 

aalajangiiffigisassaattut siunnersuut. 

(Inatsisartunut ilaasortamit, Nikolaj Jeremiassenimit, Siumut, saqqummiunneqartoq) 

pillugu 

 

Ilaqutariinnermut Peqqissutsimullu Ataatsimiititaliap isumaliutissiissutaa 

 

Siunnersuutit aappassaaniigassanngorlugit saqqummiunneqartut 

 

 

Ataatsimiititaliaq kingullermik suliarinninnermini ukuninnga inuttaqarpoq: 

 

Inatsisartunut ilaasortaq Tillie Martinussen, Demokraatit, siulittaasoq 

Inatsisartunut ilaasortaq Jess Svane, Siumut, siulittaasup tullia 

Inatsisartunut ilaasortaq Laura Tàunâjik, Siumut  

Inatsisartunut ilaasortaq Vivian Motzfeldt, Siumut 

Inatsisartunut ilaasortaq Aaja Chemnitz Larsen, Inuit Ataqatigiit 

Inatsisartunut ilaasortaq Juliane Henningsen, Inuit Ataqatigiit 

Inatsisartunut ilaasortaq Mimi Karlsen, Inuit Ataqatigiit  

 

UPA 2015-imi ulloq 21. april 2015-imi siullermeerinerup kingorna siunnersuut 

ataatsimiititaliamit sukumiisumik misissorneqarpoq.  

 

Siunnersuutip imarisaa siunertaalu 

Utoqqalinersiallit ilaquttaminnik toqusoqarsimatillugu nunatsinni ilisisoqartillugu 

peqataasarnissaannut siunissami ukiumut ataasiarlutik akiliunneqarlutik angalasalernissaat 

siunnersuuteqartup aalajangiiffigisassatut siunnersuuteqarnermigut kissaatigaa. 

 

Siunnersuutip Inatsisartuni siullermeerneqarnera 

Siunnersuut Siumumit paasilluarneqarsinnaavoq, siunnersuutilli kingunerisassai 

sukumiisumik ersersinneqarnissat kissaatigalugu.  

Utoqqalinersiallit ilaquttaminnik ilisisoqassatillugu ikiorneqartarnissaannut tunngaviusumik   

Inuit Ataqatigiit tapersersuipput. Siunnersuummi killissarititaasut ilaat oqaluuserineqarnissat 

tulluartuussasoq Inuit Ataqatigiit isumaqarput, -assersuutigalugu nunatta iluani taamaallaat 

angalasassanersut imaluunniit siunertamut pisortat tapiissutaat aningaasatigut 

killeqartinneqassanersut. 

Siunnersuummi utoqqalinersialinnut tunngasuni ataatsimut iluarsartuussinertut 

atassuserneqassasoq Demokraatit kissaatigaat, taamaattumillu partiimit 

siunnersuutigineqartoq kisimiitillugu tapersersornagu. Atassutip siunnersuut 

paasilluarsinnaavaa utoqqalinersiallillu illoqarfigisamik avataani ilaqutaminnik 

qanigisaminnik ilisisoqassatillugu qanoq sutigullu ikiorneqarsinnaanersut misissuinermi 

peqataajumalluni. Tamatumunnga atatillugu atukkiisinnaaneq periarfissaasinnaavoq.         

 

Apeqquteqaat 

Ataatsimiititaliap siunnersuummik suliaqarnerminut atugassaminik Ilaqutariinnermut, 

Naligiissitaanermut Isumaginninnermullu Naalakkersuisoq apeqqutit arlaqartut 

akineqarnissaannik qinnuigaa. Ataatsimiititaliap apeqquteqaataasa Naalakkersuisullu 

akissuteqaataasa assilinerat isumaliutissiissummut matumunnga ilanngussatut 

ilanngunneqarput. 

 

Ataatsimiititaliap siunnersuummik suliarinninnera   

Utoqqalinersiallit pillugit malittarisassat atuuttut naapertorlugit ilaqutaasuni pinartumik 

napparsimasoqartillugu aamma/imaluunniit toqusoqartillugu ilisisoqassatillugulu 

angalanissanut akiliussisoqarsinnaanngitsoq Naalakkersuisut akissuteqaataat aallaavigalugu 

ataatsimiititaliaq inerniliivoq.  

   

Pisortat ikiorsiissutaat pillugit Inatsisartut peqqussutaanni nr. 15, 20. november 2006-

imeersumi § 20, imm. 3-imi sullinniakkat pillugit Ilaqutariinnermut, Naligiissitaanermut 

Isumaginninnermullu Naalakkersuisoq isummeqqullugu allakkatigut apeqquteqarfigalugu 

ataatsimiititaliap qinnuigaa. Naalakkersuisut akissuteqarnerat tunngavigalugu 

ataatsimiititaliaq inerniliivoq: 

 

Utoqqalinersiallit ilaqutaasuni pinartumik napparsimasoqarneranut aamma imaluunniit 

toqusoqarneranut atatillugu aalajangersakkat naapertorlugit angalanernut aningaasartuutinik 

akiliunneqarsinnaanngillat.  

 

Pisortat ikiorsiissutaat pillugit malittarisassat kommunit aqutsinerannut tunngatillugu 

Naalakkersuisut akissuteqaataanni pisortat ikiorsiissutaat pillugit kommunit ilisimasaqartut 

aammalu utoqqalinersialinnut ilaqutaasut pinartumik napparsimasoqarneranut aamma 

/imaluunniit toqusoqarneranut atatillugu angalanissamut aningaasartuutinik 

akiliuteqarnissamut utoqqalinersiallit ikiorserneqarneq ajortut ataatsimiititaliamit 

paasineqarpoq.   

 

Ataatsimut inerniliunneqarsinnaavoq utoqqalinersiallit utoqqalinersiaqarneq pillugu 

malittarisassat imaluunniit pisortat ikiorsiissutaat pillugit malittarisassat naapertorlugit 

ilisiartorluni angalanermut akiliussisoqarsinnaanngitsoq ikiorsiisoqarsinnaananilu.  

Siunnersuutip aningaasaqarnikkut kingunerisassai 

Nunatsinni umiarsuakkut timmisartukkulluunniit pisortat angallassissutaanni angalanernut 

atatillugu ullumikkut utoqqalinersiallit akikillisaavigineqartartut ataatsimiititaliamit 

ilisimaneqarpoq:  

 

Arctic Umiaq Linep nittartagaani www.aul.gl utoqqalinersialinnut april 2015-imi 

paasissutissiissutigineqarpoq utoqqalinersialinnut ima akikillisaasoqartartoq: 

 

1. januar-31. maj aamma 1. september - 31. december (angallaffiuallaanngitsumi) 50 % 

1. juni - 31. august (immikkut ineqarani) (angallaffiunerpaami) 25 % 

 

Utoqqalinersialinnut siusinaartumillu pensionisialinnut bilitsinik 

allanngortinneqarsinnaanngitsunik ullumikkut akikillisaaviginninnissamik 

ingerlatseqatigiiffik neqerooruteqartartoq Air Greenlandip paasissutissiissutigaa. 

Allanngortinneqarsinnaanngitsunik bilitsinik nalinginnaasumik akigitinneqartartut 33% 

angullugu utoqqalinersiutisiallit akikillisaavigineqarsinnaapput. Akikillisaassutit 

sumunnarneq ukiullu qanoq ilinerani angalasoqarniarnersoq apeqqutaasarput. Nunatsinni 

angalanerni akikillisaassutit ukioq naallugu atuuttarput, nunatsinnulli nunatsinniillu 

angalanermi angallaffiunerpaap avataani akikillisaassut atuuttarluni. 

 

Nunatsinnut nunatsinniillu utoqqalinersialinnut akikillisaassutit 2015-imi ima isikkoqarput: 

06. januar 2015 – 28. marts 2015 

08. april 2015 – 14. juni 2015 

16. august 2015 – 07. december 2015 

 

Bilitsinut nalinginnaasunut immikkut ussassaarinermi akeqartitsisoqarsinnaanera 

pissutigalugu utoqqalinersialinnut bilitsit tamatigut akikinnerpaajuneq ajortut Air Greenland 

naapertorlugu eqqumaffigineqartariaqarpoq. Utoqqalinersialinnut bilitsit taamaallaat 

killilimmik amerlassuseqarput utoqqalinersialinnut immikkut bilitsit nungussimagaangata 

nalinginnaasumik akilittut naatsorsorneqartarlutik.  

 

Siunnersuutip piviusunngortinneqarneratigut siunnersuutip aningaasatigut kingunerisassai 

siunnersuuteqartup ima oqaatigimmagit ataatsimiititaliamit maluginiarneqarpoq: 

 

“Utoqqalinersiaqartut qaningisaannik toqusoqartillugu ukiumut ataasiarlutik pisortanit 

akiliunneqarsinnaanermik periarfissaqalernissaat siunertaralugu inatsisitigut suliaqarneq 

Namminersorlutik Oqartussanut allaffissornikkut aningaasartuutaanissaa 

naatsorsuutigineqarpoq. Inatsisimik allanngortitsineq AC-tut atorfillip ukiup affaanik 

http://www.aul.gl/

sulineranik naleqassasoq naatsorsuutigineqarpoq, aningaasanngorlugu 250.000 kr.-nik 

naleqassangatinneqarluni. 

 

Aningaasat taakku atugasiissutitut aningaasaliissutaareersut iluanni isumagineqassapput, 

tamatumalu suliat suliarineqarneranni piffissap sivisunerulernera imaluunniit inatsisitigut 

suliniutit allat kinguartinneqarnerinik kinguneqassaaq.  

 

Siunnersuut soorunami pisinnaatitaaffittut isumaginninnikkut inatsisinut 

attuumassuteqartunut, pisortat ikiorsiissuteqartarnerat pillugu inatsit matumani 

ilimanarneruvoq ilanngunneqassasoq. Siunnersuutip piviusunngortinneqarneranut atatillugu 

aningaasartuutissatut ilimagineqartut ima isikkoqarput: 

 

 Nunatsinni ukiumut 450-it missaat toqusarput.  

 Toqusunut ataasiakkaanut tamanut pensionisiallit marluk akiliunneqarlutik             

angalasinnaatinneqarnissaat tunngavissaatinneqarpoq.  

 Angalanermut ataatsimut angalaneq agguaqatigiissillugu 10.000 kr.-nik 

naleqartussatut inissinneqarpoq.  

 

Taamaalilluni ukiumut ataatsimut aningaasartuutaasussat 9 mio. kr.-inut 

annertussusilerneqarput. Ukiuni aggersuni utoqqalillutik pensionisiaqalersut 

amerliartornerisa nassatarisaannik aningaasartuutit qaffakkiartornissaat 

ilimagineqarsinnaavoq.  

 

Aaqqissuussinerup kommuninit aqunneqarnissaa ilimagineqarsinnaammat, KANUKOKA 

aningaasartuutaasussatut taaneqareersumut annertussusilimmik ukiumut ataatsimoortumik 

kommuninut tapiissutit qaffanneqarnissaannik piumasaqassasoq ilamagineqassaaq.  

 

Taamattaarlu aaqqissuussinerup allaffissornikkut aqunneqarneranut atatillugu 

aningaasartuutinik kommunit aamma matussusiissapput. Taakkulu annertussusaat 

naatsorsorneqartariaqassaaq, tamannalu Naalakkersuisut KANUKOKA-llu akornanni 

ataatsimoortumik tapiissutinik isumaqatiginninniarneranni pisinnaassaaq.”  

 

Siunnersuutip matuma akuerineqarneratigut pisortat aningaasartuutaat ukiumut katillugit 9 

mio. kr.-inik annertussuseqarnissaat naatsorsuutigineqartoq ataatsimiititaliamit 

maluginiarneqarpoq, aammalu ukiuni aggersuni utoqqalinersiutillit amerliartornissaat 

ilutigalugu aningaasartuutit amerliartornissaat ilimagineqarluni. Utoqqalinersiutilinnut 

akikilliliissutit atornerisigut aningaasat ikinnerulersinnaasut ataatsimiititaliamit ilassutigalugu 

oqaatigineqassaaq. Toqusoqartarnera ilisisoqartarneralu pilersaarusiorneqarsinnaaneq 

ajormata akikillilerutit killilimmik immaqa tunngaviusumik killilimmik atorneqarsinnaapput.    

Ataatsimiititaliap inassuteqaataa 

 

Utoqqalinersiallit qanigisamik ilisaanerani peqataanissamut tamakkiisumik 

tamakkiisuunngitsumilluunniit ikiorserneqarnissaminnut inatsimmi atuuttumi 

periarfissaqartinneqannginnerat ajornartorsiutaasoq ataatsimiititaliaq isumaqarpoq.  

 

Utoqqalinersiallit amerlasuut suliunnaarnikuunertik pissutigalugu isumaqatigiissutit 

naapertorlugit pisinnaatitaaffeqanngillat, soorluttaaq pisortat ikiorsiissutaat pillugit 

malittarisassani utoqqalinersialluunniit pillugit malittarisassani siunertamut ikiorsiinissamut 

tunngavissaqanngitsoq ersarissumik aalajangiunneqartoq. Taamaalilluni utoqqalinersiallit 

innuttaasunut allanut naleqqiullutik atugaat ajornerusumik inissisimapput. Matumani 

assersuutigalugu ilinniagaqartunut taakkumi qanigisaminnik ilisinermi peqataanissaminnut 

ikiorserneqarnissaminnut immikkut tunngavissinneqartarput.   

 

Utoqqalinersiat pillugit malittarisassaani tunngavissamik ilanngussisoqassasoq 

ataatsimiititaliaq isumaqarpoq, taamaalilluni utoqqalinersiallit ukiumut ataasiarlutik 

nunatsinni illoqarfigisamik avataani qanigisaannik ilisaasoqassatillugu peqataanissaminnut 

atatillugu angalanermi aningaasartuutaasa matussuserneqarnissaannut 

periarfissinneqarsinnaaniassammata. Kommunimi najugarisami aningaasatigut inissisimaneq 

sukumiinerusumik nalilersuereernermi utoqqalinersialinnut aningaasakilliortunut 

ikiorsiisinnaasoqartariaqarpoq. Pisinnaatitaaffik tamanna utoqqalinersialinnut tunngatillugu 

iluarsartuussinissamut atatillugu piviusunngortinneqartariaqarpoq. 

 

Tamatuma kingunerisaanik siunnersuutaaqqaartumut allannguutissatut siunnersuummik 

imaattumik ataatsimiititaliaq saqqummiussissaaq:  

  

Utoqqalinersiallit qanigisaminnik toqusoqartillugu ukiumut ataasiarlutik nunatsinni 

illoqarfigisap avataani ilisinermut peqataanissamut qinnuteqarnermi 

ikiorserneqarnissamut periarfissinneqarnissaannut tunngavissamik utoqqalinersiat 

pillugit malittarisassani ilanngussisoqarnissaanik siunnersuutissamik suliaqaqqullugit 

Naalakkersuisut peqquneqarnissaat pillugu Inatsisartut aalajangiiffigisassaattut 

siunnersuut. Utoqqalinersiallip aningaasaqarnikkut inissisimanera aallaavigalugu 

kommunit assigiiaamik nalilersuilluni missiliuereernerisigut utertitsisussaatitaanermik 

piumasaqaatitalimmik piumasaqaatitaqanngitsumilluunniit ikiorsiissutit tamakkiisumik 

tamakkiisuunngitsumilluunniit tunniunneqarsinnaasariaqarput.  

 

Allannguutissatut siunnersuut akuerineqassasoq siunnersuutaaqqaartorlu itigartinneqassasoq  

ataatsimiititaliap isumaqatigiittup inassutigaa. 

 

Taama naatsumik oqaaseqarluni isumaliutissiissummilu oqaatigineqartut tunngavigalugit 

siunnersuut ataatsimiititaliap aappassaaniigassanngortippaa. 

